
Krisia dela eta, areagotzen ari da emakumeen lan arloko diskriminazioa
Haurdun egoteagatik kaleratutakoen kexak gehitu egin dira Jaurlaritzako Emakumeen eta Gizonen Berdintasunerako Defentsorian 
Berdintasunerako «neurri errealak» eskatu dituzte sindikatu eta emakume taldeek

Ainara Arratibel - Donostia 
Haurdun geratzeagatik kaleratuak izan diren emakumeek Eusko Jaurlaritzako Emakumeen eta Gizonen Berdintasunerako Defentsorian jasotako kexak igo egin direla gogorarazi zuen duela aste batzuk EHU Euskal Herriko Unibertsitateko Udako Ikastaroetan Maite Erro defendatzaileak. Emakumeak lan munduan jasaten duten diskriminazioetako bat da hori. Krisiarekin halako diskriminazio egoerak areagotu egin direla salatu dute sindikatuek eta emakumeen eskubideen aldeko taldeek, eta lan munduan berdintasuna bermatze aldera «neurri errealak» eskatu dituzte. 

Diskriminazio egoera horiek saiheste aldera, Eusko Jaurlaritzak 2006an jarri zuen martxan Emakumeen eta Gizonen Berdintasunerako Defentsoria. Errok azaldutakoaren arabera, gaur egun iristen zaizkien kasuen hiru laurdenak lan munduari lotutakoak dira. Haurdun geratzeagatik kaleratuak izan diren emakumeei dagokienez, 29 kasu izan ditu esku artean Defentsoriak lau urte hauetan. 

LAB sindikatuko Zaloa Ibeasek nabarmendu du emakumearekiko diskriminazioa lan elkarrizketetatik bertatik hasten dela. «Esaten da lan elkarrizketetan ezin direla galdera pertsonalak egin. Baina hori ez da sekula betetzen. Emakumeoi beti galdetzen digute umeak ditugun edo izan nahi ditugun. Gizonezkoei ez dakarkie ondoriorik». 

Haurdun geratzeagatik kaleratua izanez gero, egoera oso desberdina da enpresaren edo lantokiaren tamainaren arabera. «Enpresa handietan langilea babestuago dago sindikatuen aldetik. Kaleratzea denda txiki baten gertatuz gero, ordea, ez da horrela izaten. Ez dago babeserako antolakuntzarik, ezta borroka sindikalerako espaziorik. Hori dela eta, emakume askok ez dute gertaera salatzen», dio Bilgune Feministako Izaskun Guarrotxenak. Autokritika egin, eta sindikatuen aldetik bideratu beharreko zerbait dela aitortu du Ibeasek. «Eredu sindikal maskulino batekin funtzionatzen dugu oro har. Horrek zailtasunak sortzen ditu nagusiki emakumeenak diren sektore batzuetara iristeko eta emakume horiek benetako borroka sindikal aktibo baten inguruan biltzeko». 

Kaleratua izaten denean emakumeak 20 egun ditu epaitegietan salaketa jartzeko. «Oso epe txikia», salatu du Errok. Halako kanporatzeak baliogabeak dira, eta emakumea ez duela haurdun egoteagatik kanporatu frogatu ezean, enpresariak berriz onartu beharko du emakumea lantokian. «Oso gutxi dira, halere, epaitegietara jotzen duten emakumeak. Izan ere, oso gogorra da epaiketa, eta halako zerbait egin dion pertsonarekin berriro ere lan egitea», dio Guarrotxenak. Kasu gehienetan, akordio ekonomikoa izaten da enpresariaren eta langile kaleratuaren artean. «Hor ere adi egoten gara, ematen dioten kalte-ordaina dagokion lan baldintzen araberakoa izan dadin», azaldu du Errok. 

Beste «trikimailuak» 

Halako kanporatzeekin galtzeko guztiak dituztela kontuan hartuta, haurrak izan berri dituzten emakumeak lantokian ez jarraitzeko enpresariak bestelako «trikimailuak» erabiltzen ari direla nabarmendu dute Ibeasek eta Guarrotxenak. «Eszedentziak hartzeko aukera ematen diete, umeak zaindu eta haiekin gozatzeko aukera izango dutela esanez. Itzultzen direnean, ordea, ikusten dute ez dizkietela lehengo lan baldintzak errespetatu edo kanporatuak izan direla, adibidez». 

Krisiaren ondorioz, halako egoerak ohiko bihurtzen ari direla azaldu du Guarrotxenak. «Ez bakarrik haurrak izan dituzten emakumeekin. Kapitalismoa nagusi den gizarte patriarkalak erabaki du une honetan ez dela interesatzen emakumeak lan merkatuan egotea, eta etxera bidali nahi gaituzte. Haurren zainketaz gain, mendekotasun legea jarri du horren adibide. «Zer egiten ari dira lege horrekin? Bada, gizarte zerbitzuak hobetu beharrean, emakumeei Gizarte Segurantza edo soldata txiki bat ematen ari dira, mendekotasuna duen senidea zaindu dezaten». 

Bat datoz horrekin Erro eta Ibeas. Errok, gainera, EHUko ikastaroetan aipatu zen beste ideia bat ekarri du gogora. «Gobernuak krisi ekonomikoa gainditzeko hartzen ari diren neurri gehienak gizonezkoen sektoreetara bideratuta daude: etxegintza, autogintza... Krisiaren genero eragina ez dute kontuan hartuta, eta betiko joerarekin hartu dituzte neurriak». Guarrotxenaren ustez, berriro ere agerian geratu da emakumeen ikusezintasuna. «Emakumeak beti bizi izan dugu krisi egoera hori eta salatu egin behar dugu, agerian gera dadin». 

Hori guztia kontuan hartuta, erakundeen jarrera salatu du Guarrotxenak. «Politikoki zuzena delako, berdintasuna aipatzen dute beren politika eta diskurtsoetan. Baina benetako neurriak eta erabakiak hartu behar direnean, ez dute inolako aurrerapausorik ematen». Ibeasi ez zaizkio «nahikoak eta eraginkorrak» iruditzen hartzen diren neurriak. «Batere onurarik ekartzen ez duen berdintasun mezu faltsu bat hedatu da jendartean. Lanketa ideologiko bat ondo dago, baina berdintasun hori aurrera eramateko tresna errealak abian jartzen badituzu. Lanean eta bizitza pertsonalean ditugun proiektuak uztartu behar dira neurri horien bidez, eta oraingoz ez da egin». Errok ere aitortu du berdintasun formala lotzeko bidea luzea dela. Haren ustez, halere, ez da ahaztu behar Berdintasun Legea gisako tresnak berriak direla. Eusko Legebiltzarrak 2005ean onartu zuen, eta Espainiako Gorteek 2007an. «Islandiakoa 1976koa. Pentsa dagoen aldea». Legeak betetzeko, gainera, neurriak jarri behar direla nabarmendu du Errok. «Gurearen moduko erakundea izan liteke horietako bat. Baina guk ez dugu zigor eskumenik, eta zigorrik gabeko legeak askotan hutsalak dira».
________________________________________________________________________________
Amaia eta Miren -izen asmatuak-haurdun geratzeagatik kaleratu zituzten. Batak zein besteak gogor borrokatu dute beren lan eskubideak defendatzeko, eta lan diskriminazio egoera horri aurre egiteko.

Haurdun egoteagatik baztertuak 

Ainara Arratibel- Donostia 
Ama izateko ametsa beteko zutela jakitean hasi zen amesgaiztoa Mirenentzat eta Amaiarentzat -izen asmatuak dira, ez baitute beren izena eman nahi izan horrek beren egoeran izan ditzakeen ondorioengatik-. Nagusiek kaleratu egingo zituztela esan zieten. Biak egoera bidegabe horren aurka aritu dira borrokan -Miren, oraindik, horretan ari da-, beren eskubideak defendatzen. Bakoitza bere modura. Amaiak epaitegira jo zuen, eta berriro lanean onartua izatea lortu du. Mirenek, berriz, ez du lanera itzuli nahi, baina egokitzen zaion kalte-ordaina jasotzeko egingo du borroka. Biek halako egoerekin amaitu behar dela nabarmendu dute, eta horretarako neurri eraginkorrak jarri behar direla. 

Bataren eta bestearen egoera oso desberdina zen lanean. Mirenek Hernaniko (Gipuzkoa) kafetegi batean egiten zuen lan, lanaldi osoz eta kontratu mugagabearekin. Behin-behineko kontratuarekin zegoen, berriz, Amaia, enpresa handi batean -ez du izena eta kokalekua eman nahi izan-. «Jada, ordea, adostua nuen luzatzea». Nagusiek haurdun zeudela jakitean dena aldatu zen. «Ez zidala kontratua luzatuko esan zidaten», dio Amaiak. Mirenen kasuan, espero zuen nagusiak albistea gaizki hartuko zuela. «Lanean hartu ninduenetik esanda zidan ez zela haurdun geratzeko unerik onena». Lehen hamabost egunetan ez zion hitz egin. Gero, ordea, jarreraz aldatu zuen. «Proposatu zidan baimena hartu behar nuenean kaleratu egingo ninduela. Horrela, finikitoa eta langabezia kobratu ahal izango nituelako. Gero, nahi nuenean itzuli ahal izango nintzen lanera». Miren proposamena onartzeko prest zegoen, baina idatziz jasoz gero. «Hark ez zuen ezer esaten. Gainera, bi hilabete eta erdiko nengoela arazoak izan nituen haurdunaldian, eta baimena hartu behar izan nuen». Orduan hasi zen Mirenen amesgaiztoa. «Ezin niola hori egin esan zidan, bizitza eta negozioa suntsitzen ari nintzaiola». Gaur egun ez dio kafetegira sartzen uzten ere. «Hura ez dagoenean joaten naiz, lankideak bisitatzera». 

Amaiak garbi izan zuen hasieratik bere lana berreskuratu nahi zuela. «Negoziatzea proposatu zidaten, baina ezetz esan nien». Epaiketa irabazi egin zuen, eta epaileak ukatu egin zuen enpresak jarritako helegitea. Gaur egun, bertan jarraitzen du lanean. «Hasieran ez zen erraza izan lanera itzultzea. Beti duzu zure aurka egingo duten beldurra, baina, zorionez, ez zen ezer gertatu. Gaur egun ez dut arazorik». 
Mirenen kasuan, amatasun baimenarekin dago oraindik. «Gero, ordea, oporrak hartzera behartuko nau, eta amaitzean kanporatu egingo nauela esan dit». Badaki epaitegietara jotzen badu irabazi egingo duela, kanporatzea bidegabea baita. «Baina nola itzuliko naiz ni halako zerbait egin didan norbaitengana lanera? Nik egin didanagatik kalte-ordain bat jaso nahi dut». Orain bi urteko langabezia izango du, eta izan dituen bikiez gozatu nahi du. 
Justua denagatik borroka 
Amaia epaitegietara jotzearen aldekoa bada ere, ulertzen du Mirenen jarrera. «Nire kasuan enpresa handiagoa zen, eta beti da errazagoa itzultzea. Lantegi txiki batean harremana estuagoa eta gertuagokoa da langileen eta nagusien artean». 

Biek garbi dute, halako egoera batean zer egin behar den. «Justua denagatik borrokatu behar da dela berriro lanean onartua izateko edo dela kalte-ordain bat jasotzeko». Eta aholku bat ematen diete horretatik pasatzen ari diren emakumeei. «Ez daitezela ezkutatu, eta burua tente eraman dezatela. Gaizki egin dutenak ez dira berak, nagusiak baizik». Hortik harago, larriena zera iruditzen zaie: halako egoerak «ia debalde» ateratzen zaizkiela enpresariei: «Ni ez naiz izan halako arrazoiengatik kanporatu duen langile bakarra. Nire aurrekoa ere horregatik bota zuen», dio Mirenek. Hala, neurri eraginkorragoak eskatu dituzte. «Hartu direnak ez dira nahikoak». 
